
MINUTI

Il-Minuti tal-Laqgħa Nru 11, li saret fil-11 ta’ Ġunju 2024, ġew ikkonfermati. 

RIŻOLUZZJONI BIEX JIĠI SOSTITWIT KUNTRATT APPROVAT PERMEZZ TAR-RIŻOLUZZJONI NRU 134, APPROVATA NHAR IT-28 TA’ ĠUNJU 2023 (REGENERATION PROJECTS CONSORTIUM)

IĊ-CHAIRPERSON (Onor. Owen Bonnici, Ministru għall-Wirt Nazzjonali, l-Arti u Gvern Lokali): Nitlob lill-Ministru Stefan Zrinzo Azzopardi sabiex jippreżenta l-mozzjoni. 

ONOR. STEFAN ZRINZO AZZOPARDI (Ministru għall-Artijiet u l-Implimentazzjoni tal-Programm Elettorali): Sur President, nipproponi:

“Illi l-Kamra tad-Deputati tapprova din ir-riżoluzzjoni biex jiġi sostitwit kuntratt approvat permezz tar-riżoluzzjoni numru 134, approvata nhar it-28 ta’ Ġunju, 2023:

Illi b’att tan-Nutar Anthony Attard datat il-11 ta’ Frar 1964, il-Gvern ta’ Malta (il-Gvern) ikkonċeda b’titolu ta’ enfitewsi temporanja porzjon ta’ art f’Imgieret limiti ta’ Ħal Luqa, b’kejl superfiċjali komplessiv ta’ circa tmienja u għoxrin elf, erba’ mija u disgħa u erbgħin metru kwadru (28,449 mk), kif tidher aħjar maqsuma f’erba’ siti mmarkati bl-ittri u numri A, B2, C2 u D2 fil-pjanta PD 2019_0133_4, lill-kumpanija Poultry Products Co Ltd (C525). Il-konċessjoni saret għal disgħa u disgħin (99) sena b’dawk il-kundizzjonijiet u pattijiet inklużi fl-att (l-att Enfitewtiku oriġinali) fosthom illi ċ-ċens ikun rivedibbli wara ħamsin (50) sena;

Illi s-sit enfitewtiku ġie diviż u trasferit lil erba’ kumpaniji separati u distinti - MOSM Ltd (C 81391), Three MV Ltd (C 43203), Regeneration Projects Ltd (C 79690) u tal-Herba Enterprises Ltd (C 89659). Il-porzjon art trasferit lil kull kumpanija hija indikata u mmarkata bħala sit A, sit B2, sit C2 u sit D2 fil-pjanta PD 2019_0133_4;

Illi dawn il-kumpaniji ffurmaw konsorzju msejjaħ ‘Regeneration Projects Consortium’ bil-għan illi l-art imsemmija hawn fuq (flimkien ma’ artijiet oħra miżmumin mill-istess żviluppaturi taħt titolu liberu u frank) liema art għandha kejl superfiċjali ta’ madwar tmienja u għoxrin elf, erba’ mija u disgħa u erbgħin metru kwadru (28,449 mk), tkun żviluppata prinċipalment f’kumpless industrijali u kummerċjali li jinkludi kumpless ta’ mħażen, iżda jeskludi dak li hu magħruf bħala ‘Logistics Hub’;

Illi permezz ta’ Riżoluzzjoni tal-Kamra tad-Deputati Nru 134, tat-28 ta’ Ġunju 2023, ġew approvati kemm it-tneħħija tal-kundizzjoni ta’ żvilupp tal-konċessjoni oriġinali billi titħallas somma ta’ darba waħda biss favur il-Gvern ta’ żewġ miljuni, erba’ mija u ħamsa u tmenin elf, mitejn u ħamsa u sittin ewro (€2,485,265), kif ukoll estensjoni tat-terminu tal-enfitewsi;

Emendi għall-abbozz tal-kuntratt approvat

Billi l-istess Riżoluzzjoni tal-Kamra tad-Deputati kienet approvat abbozz ta’ kuntratt ta’ modifika tal-att tan-Nutar Anthony Attard datat 11/02/1964;

Billi, insegwitu għall-approvazzjoni tar-riżoluzzjoni suriferita, l-Awtorità tal-Artijiet għamlet aġġornament tar-riċerki rigwardanti l-proprjetà mertu ta’ din ir-riżoluzzjoni u l-partijiet imsemmija fl-abbozz approvat;

Billi fil-proċess ta’ aġġornament tar-riċerki sabiex jiġi ppubblikat l-istess kuntratt, ħareġ ċar illi id-dikjarazzjonijiet ta’ trasferimenti fl-abbozz approvat ma kenux jaqblu mat-trasferimenti illi kienu saru, b’tali mod illi kellhom isiru emendi fl-abbozz tal-kuntratt sabiex ikun hemm akkont sħiħ u korrett tas-sitwazzjoni tat-titoli viġenti;

Billi l-Gvern insista li l-Utilisti (Enfitewta) rikonoxxuti jkunu dawk l-istess erba’ kumpaniji illi jiffurmaw il-konsorzju hawn fuq imsemmi u li jkun iffirmat mill-istess partijiet indikati fl-abbozz approvat permezz tar-riżoluzzjoni ’l fuq imsemmija;

Billi sabiex isir dan kellhom isiru aġġustamenti fit-trasferimenti ta’ proprjetà daparti tal-utilisti b’tali sens illi l-istess erba’ kumpaniji jibqgħu rikonoxxuti bħala l-Utilisti (Enfitewta) fuq l-istess porzjonijiet tal-proprjetà msemmija hawn fuq;

Billi dan kollu kien jirrikjedi emendi fl-abbozz approvat, u li l-istess emendi jistgħu jseħħu biss permezz ta’ approvazzjoni mill-ġdid tal-Kamra tad-Deputati;

Illi l-emendi fl-abbozz tal-kuntratt ta’ modifika huma ta’ natura minuri u ma jaffettwaw bl-ebda mod kemm valuri kif ukoll termini tal-abbozz approvat, madanakollu xorta waħda għall-fini ta’ korrettezza u governanza tajba, huwa maħsub xieraq li dan isir skont riżoluzzjoni speċjali tal-Kamra tad-Deputati;

Illi l-abbozz tal-kuntratt approvat permezz tar-riżoluzzjoni suriferita ma ġiex ippubblikat u dan għar-raġunijiet infraskritti;

Illi huwa meħtieġ li jitressaq abbozz emendat għall-approvazzjoni ta’ din il-Kamra u dan biex jirrispekkja l-premessi hawn fuq indikati in segwitu għat-trasferimenti li kienu meħtiega biex l-Utilisti li jidhru fuq il-kuntratt ikunu dawk imsemmija fl-abbozz approvat minn din il-Kamra;

Għalhekk, huwa b’dan riżolut illi l-abbozz ta’ kuntratt ta’ modifika kif approvat fir-Riżoluzzjoni tal-Kamra tad-Deputati Nru 134, tat-28 ta’ Ġunju 2023, jiġi sostitwit bl-abbozz anness.”.

Sur President, kif din ir-riżoluzzjoni tispjega b’mod dettaljat, dan huwa kuntratt li kien ġie approvat fis-seduta tat-28 ta’ Ġunju 2023, kważi sena ilu, imma meta l-Awtorità ġiet biex tippubblikah, wara li saru l-verifiki kif isir qabel kull kuntratt, irriżulta li kien hemm xi trasferimenti mill-kumpaniji li kellhom jidhru fuq il-kuntratt kif approvat mill-Parlament lejn kumpaniji oħrajn fl-istess gruppi, u kien se jirriżulta li l-enfitewta se jkunu differenti minn dawk li kienu approvati fl-abbozz. Għalhekk, biex l-Awtorità timxi b’mod fidil lejn dak li ġie approvat fir-riżoluzzjoni tas-sena li għaddiet, talbet lill-istess enfitewta li jreġġgħu lura passaġġi li kienu saru biex ikunu dawk li dehru fl-abbozz oriġinali u l-kuntratt jingħalaq magħhom. Però konsegwenza ta’ dan, il-premessi tal-kuntratt, jiġifieri meta wieħed jispjega t-titolu minn fejn ġie, fejn iċċaqlaq, fejn mar ‘il quddiem u lura, kien hemm bżonn li jiġu emendati biex jiżdiedu l-passaġġi li saru bejn l-aħħar riżoluzzjoni u llum. 

Fil-fatt, Sur President, għall-benefiċċju tal-Membri tal-Kumitat u biex nispjegaw aħjar liema premessi kellhom bżonn jiżdiedu biex issir din il-korrezzjoni, fl-abbozz li qed jiġi anness ma’ din ir-riżoluzzjoni, il-partijiet miżjuda mill-aħħar abbozz approvat is-sena li għaddiet ġew immarkati bil-kulur isfar. Fil-fatt jekk wieħed iħares lejn dawn il-klawsoli li żdiedu mill-aħħar abbozz approvat għal dak li qed jiġi ppreżentat illum, jara li kulma hemm huwa indikazzjoni fejn kellek kumpaniji li, jew reġġgħu lura t-trasferimenti, jew għamlu xi forma ta’ trasferiment biex il-kuntratt ikun konkluż permezz ta’ din ir-riżoluzzjoni jkunu dawk li dehru fir-riżoluzzjoni tas-sena li għaddiet. Allura aħna qegħdin ngħidu li din hija bidla minuri għax mhu qed jinbidel xejn mill-mertu ta’ dan il-kuntratt, iżda għall-korrettezza qegħdin nitolbu li dan il-Parlament japprova l-abbozz kif korrett għar-raġunijiet li spjegajt biex imbagħad minn hemm l-Awtorità tgħaddi għall-pubblikazjzoni. 

IĊ-CHAIRPERSON: Grazzi, Ministru, u nifraħlek talli kont konċiż. Hawn aktar rimarki? L-Onor. Stanley Zammit. 

ONOR. STANLEY ZAMMIT: Sur President, kif qal il-Ministru, dan ma jbiddilx l-essenza ta’ dak li diġà kien miftiehem u allura b’konsistenza mal-mod kif l-Oppożizzjoni diġà vvutat meta tressqet ir-riżoluzzjoni qabel, aħna se nivvutaw kontra, imma fl-istadji li jmiss ma nħossux li hemm ħtieġa ta’ diskussjoni fit-tul ġaladarba, kif qal tajjeb il-Ministru, dawn huma tibdiliet minuri li ma jbiddlu xejn mill-ġist tal-kuntratt oriġinali. 

IĊ-CHAIRPERSON: Grazzi, Onor. Zammit, u nifraħlek ta’ dan l-istand li filwaqt li tibqa’ konsonanti mal-pożizzjoni  ta’ sena ilu, diġà qed tgħid li se tara l-ispeditezza biex ikun hemm prosegwiment ta’ dan il-proċess. 

Il-Ministru Stefan Zrinzo Azzopardi. 

ONOR. STEFAN ZRINZO AZZOPARDI: Sur President, fid-dawl tal-pożizzjoni li qed tieħu l-Oppożizzjoni, qed nifhem li mhux se jkollna qbil unanimu u konsegwenza ta’ dan il-kwestjoni trid tiġi riżoluta u deċiża quddiem il-Plenarja. Però qed nifhem li l-Onor. Zammit qed jgħid li m’hemmx il-ħtieġa li jkun hemm diskussjoni fil-profond  kif sar sena ilu biex ma naħlux il-ħin tal-Parlament.  Allura s-suġġeriment tiegħi huwa li nkellmu lill-Whips rispettivi biex meta din il-kwestjoni tiġi mqiegħda fuq l-aġenda jkun hemm xi forma ta’ qbil biex naraw li jintuża l-inqas ħin possibbli ġaladarba qegħdin nitkellmu fuq  bidliet kożmetiċi u ma nergħux niddiskutu dak li ddibattejna sena ilu. 

IĊ-CHAIRPERSON: Mela jekk hawn qbil jien se nressaq dan is-sentiment taż-żewġ naħat tal-Kamra fil-House Business Committee. 

Se npoġġi issa r-riżoluzzjoni għall-vot. Il-mistoqsija hija r-Riżoluzzjoni kif imressqa u moqrija mill-Ministru Stefan Zrinzo Azzopardi. Dawk favur? (Onor. Membri: Aye) Dawk kontra? (Onor. Membri: No) Carried. 

Il-mozzjoni għaddiet. 


RIŻOLUZZJONI DWAR TRASFERIMENT TA’ PROPRJETÀ – FORTI CHAMBRAY

IĊ-CHAIRPERSON: Nixtieq nilqa’ lill-Awditur Ġenerali kif ukoll lill-Kap Eżekuttiv tal-Awtorità tal-Artijiet u lill-Kap tas-Segretarjat tal-Ministru Stefan Zrinzo Azzopardi u nirringrazzjahom talli ġew għal din il-laqgħa. Qed insemmihom għax naf kemm jagħmlu xogħol u nixtieq nirringrazzjahom. 

Nitlob lill-Ministru  Zrinzo Azzopardi sabiex jippreżenta l-mozzjoni. 

ONOR. STEFAN ZRINZO AZZOPARDI: Sur President, nipproponi:  

“Illi l-Kamra tad-Deputati tapprova din ir-riżoluzzjoni: 

Billi hija l-politika tal-Gvern li jippromwovi l-industrija tat-turiżmu fil-Gżejjer Maltin, b’enfasi speċjali fuq il-qabża ta’ kwalità, u dan sabiex jiġi ġġenerat ġid ekonomiku u jinħolqu impjiegi li jkunu ta’ sostenn u kontribut għall-ekonomija Maltija, kif ukoll hija politika tal-Gvern li jiġi ssalvagwardat wirt storiku u patrimonju nazzjonali sabiex dan jibqa’ jitgawda u jiġi apprezzat mill-ġenerazzjonijiet tal-lum u għada biex b’hekk titħares ukoll l-identità Maltija;

Illi permezz ta’ kuntratt fl-atti tan-Nutar Vincent Miceli datat 24 ta’ Jannar 2005 (imsejjaħ “Il-Kuntratt Oriġinali”), il-Gvern ta’ Malta kien għadda b’titolu ta’ ċens temporanju, għall-perjodu ta’ 87 sena li jiskadi fit-12 t’April 2092, lill-kumpaniji (kollettivament imsejħa “L-Enfitewta”) Fort Chambray Limited (Cl2056), Forti Resort Hotel Limited (Cl7129) u Forti Development Limited (Cl7128), is-sit magħruf bħala Forti Chambray ġewwa Għajnsielem, Għawdex b’qies globali ta’ 98,584m2 hekk kif muri bl-aħmar fuq il-pjanta P.D. No: 254_2004, dokument anness bir-referenza DOC l. Dan il-qies globali kien maqsum fi tliet żoni:

l) Iż-żona msejħa “Hotel Area” b’qies ta’ 10,021m2 li kienet maħsuba sabiex tinbena lukanda (murija b’kulur isfar fuq il-pjanta P.D. No: 254_2004, dokument anness bir-referenza DOC 1),
2) Iż-żona msejħa “Residential Area” b’ qies ta’ 47,370m2 li kienet maħsuba għall-iżvilupp ta’ kumplessi residenzjali (murija b’kulur blu fuq il-pjanta msemmija), u
3) Iż-żoni msejħa “Other Areas” b’qies totali ta’ 41,193m2 li kienet tinkludi siti ta’ importanza storika primarjament il-Polverista, in-“Knights Barracks”, in-“Knights Bakery” u l-Fortifikazzjonijiet, kif ukoll spazji oħra miftuħa li kienu maħsuba li jibqgħu tant u ma jiġux żviluppati (murija b’kulur aħdar fuq il-pjanta msemmija);

Illi dan il-Kuntratt Oriġinali ġie emendat bi tliet kuntratti notarili oħra matul is-snin. Dawn huma l-kuntratt datat 17 ta’ April 2007 fl-atti tan-Nutar Vincent Miceli u żewġ kuntratti separati t-tnejn datati 20 ta’ Awwissu 2010 fl-atti tan-Nutar Diana Charles. F’dawn il-kuntratti l-Gvern ta’ Malta, fost tibdil f’ċerti kundizzjonijiet li jinstabu fil-Kuntratt Oriġinali, ittrasferixxa lill-enfitewta d-dirett dominju temporanju għall-perjodu rimanenti li jiskadi fit-12 ta’ April 2092 u t-titlu b’mod assolut wara l-iskadenza taċ-ċens imsemmi permezz ta’ fidi tal-istess ċens iż-żoni residenzjali inklużi l-istrutturi fis-sotterran, immarkati bil-kulur blu u l-kulur ċelesti msemmija “Area 3” u “Area 2” rispettivament fuq il-pjanta P.D. No: 254_2004_3 (Dokument anness bir-referenza DOC 2). L-Enfitewta ntrabtu wkoll bl-obbligazzjoni li jibnu lukanda ta’ 4 stilel u ta’ mhux anqas minn mitt sodda bil-bini bil-faċilitajiet anċillari kollha neċessarji li tirrikjedi lukanda f’post fuq il-parti mmarkata bil-kulur aħdar u msemmija “Area 1” fuq l-istess pjanta msemmija (DOC 2);

Għaldaqstant is-sitwazzjoni fis-sit tal-Forti Chambray (is-sit enfitewtiku) sal-lum il-ġurnata hija li ġew żviluppati b’mod komplet il-partijiet fejn ġew mibnija residenzi fiż-żoni mmarkati bil-kulur blu u l-kulur ċelesti u msemmija “Area 3” u “Area 2” fuq il-pjanta (DOC 2) u li ġew mibnija strutturi li għadhom fi stat ta’ ġebel u saqaf fiż-żona mmarkata bil-kulur aħdar u msemmija “Area 1” fuq 1-istess pjanta (DOC 2), liema strutturi għadhom mhux lesti u ilhom f’dan l-istat għal numru ta’ snin mingħajr l-ebda pjan realistiku ta’ xi terminu definittiv biex jitlestew b’mod komplet. Sal-lum il-ġurnata ma sar l-ebda żvilupp fuq il-bini tal-lukanda u l-faċilitajiet anċillari ta’ magħha fuq “Area l” ta’ fuq il-pjanta msemmija. L-Enfitewta wettqu xogħol ta’ restawr fuq partijiet tal-fortifikazzjonijiet sal-konfini u sal-ammont stipulat f’Artiklu 16 tal-Kuntratt Oriġinali, jiġifieri sal-massimu ta’ investiment kapitali ta’ mitejn elf lira Maltin (Lm200,000), madanakollu, il-fortifikazzjonijiet jeħtieġu intervent urġenti u estensiv permezz ta’ xogħlijiet varji, liema xogħlijiet jinkludu t-tisħiħ tat-terren sottostanti l-istess fortifikazzjonijiet;

L-Enfitewta jinsab f’negozjati ma’ grupp ta’ investituri (imsejħa “Ix-Xerrejja”) li lesti jintrabtu in solidum u jaċċettaw li jakkwistaw suġġett għas-segwenti termini u kundizzjonijiet indikati fil-kuntratt ta’ varjazzjoni:

l)	L-utile dominju temporanju fit-totalità applikabbli għaż-żmien rimanenti miċ-ċens oriġinali (jiġifieri sal-2092) taż-żona mmarkata bil-kulur blu fuq il-pjanta l-ġdida P.D. No: 254A_2004_4 (dokument anness bir-referenza DOC 3) u msemmija “Hotel Residence Site”. Il-“Hotel Residence Site” għandha qies ta’ circa 36,725m2 u tikkonsisti:

i) 	Fiż-żona oriġinarjament imsemmija bħala “Area 1” u mmarkata bl-aħdar fuq il-pjanta originali P.D. No: 254_2004_3 (DOC 2), li hija maħsuba prinċipalment għall-iżvilupp tal-lukanda u bini residenzjali, li jinkludi l-“hotel footprint” li għad irid jiġi identifikat f’termini ta’ permessi tal-Awtorità tal-Ippjanar, kif ukoll jinkludi l-binja residenzjali magħrufa bħala “Dar it-Tabib”;
ii)	Il-proprjetajiet immobbli li kienu inklużi fiż-żoni u msejħa “Other Areas” fil-Kuntratt Oriġinali. Dawn huma l-proprjetajiet immobbli magħrufa bħala “Il-Polverista”, “Knights’ Bakery”, “Knights’ Barracks”; u
iii) 	Fl-art kollha (sotterran) li tinsab taħt il-“Hotel Residence Site” kif ukoll iż-żona [image: ]mmarkata bil-vjola fuq il-pjanta l-ġdida addizzjonali P.D. No: 254A_2004_2 (DOC 4);

2) L-utile dominju temporanju li jiskadi fit-12 ta’ April 2092 taż-żona mmarkata bil-kulur roża fuq il-pjanta l-ġdida P.D. No: 254A_2004_4 (DOC 3) magħrufa bħala “Other Areas Site” b’kejl ta’ circa 21,230m2 , u li tinkludi parti sostanzjali mill-proprjetajiet immobbli li ġew inklużi fiż-żoni deskritti u msemmija “Other Areas” fil-Kuntratt Oriġinali, minbarra dawk inklużi fil-“Hotel Residence Site” msemmija hawn fuq. Illi bħala punt ta’ kjarezza, il-parti mill-“Other Areas” kif deskritta fil-kuntratt oriġinali li tinsab adjaċenti mat-triq pubblika (immarkata bil-kulur ċelesti fuq il-pjanta DOC 3) għandha tinżamm mill-Enfitewta;

3) Il-proprjetà bit-titlu assolut ma’ sidien oħrajn ġewwa s-sit kollu ta’ Fort Chambray li jinkludi l-Kumpless Residenzjali taż-żoni ġenerali kollha komunali u t-toroq, mogħdijiet, aċċessi u żoni komunali inklużi u mhux limitatament dawk immarkati bl-aħdar fuq il-pjanta l-ġdida P.D. No: 254A_2004_4 (DOC 3) u inklużi l-aċċessi u toroq kollha li jwasslu mis-sit ta’ Fort Chambray għat-toroq prinċipali;

[image: ][image: ][image: ][image: ][image: ][image: ][image: ]U billi l-Gvern ta’ Malta permezz tal-Awtorità tal-Artijiet, ħa inkonsiderazzjoni l-qagħda tal-iżvilupp tal-proġett ta’ Forti Chambray u fid-dawl tal-mod kif qed jiġi propost li jitkompla dan il-proġett kif oriġinarjamant kien mixtieq. Billi jeħtieġ li jsiru xogħlijiet estensivi hawn fuq imsemmija ta’ restawr biex jiġi salvat wirt storiku ta’ pajjiżna, kif ukoll il-Gvern qed jara li s-sit tal-Forti Chambray ikompli jiġi żviluppat u komplut kif oriġinarjament kien maħsub sabiex dan is-sit jilħaq il-veru potenzjal tiegħu, qed jipproponi kuntratt fi stadju ta’ abbozz imsejjaħ “II-Kuntratt ta’ Varjazzjoni” (dokument anness bir-referenza DOC A);

Illi huwa propost li permezz ta’ Kuntratt ta’ Varjazzjoni, kopja ta’ liem hawn anness bħala DOC A, bejn l-Awtorità tal-Artijiet, f’isem il-Gvern ta’ Malta, u l-Enfitewta (Fort Chambray Limited, Forti Resort Hotel Limited u Forti Development Limited):
I. Jingħata kunsens lill-Enfitewta sabiex ikunu jistgħu jittrasferixxu l-“Hotel Residence Site” u “Other Areas Site” lil terzi; dawn is-siti huma mmarkati fuq il-pjanta l-ġdida P.D. No: 254A_2004_4 (DOC 3);
II. Isiru kjarifikazzjonijiet u proviżjonijiet relatati fuq il-lukanda fil-konfini tal-“HoteI Residence Site”;
III. Isiru kjarifikazzjonijiet u proviżjonijiet relatati mal-porzjon residenzjali (imsejjaħ “Net Residence Site”) fil-konfini tal-“Hotel Residence Site” iżda li jeskludi ż-żona tal-lukanda;
IV. Isiru kjarifikazzjonijiet u proviżjonijiet relatati mal-“Other Areas” fil-konfini tal-“Hotel Residence Site” jew fl-“Other Areas Site”;
 V.	Diviżjoni taċ-ċens relattiv;
VI.	Xogħlijiet fuq il-fortifikazzjonijiet;

Jiġi riżolut

U billi fl-artiklu 31, subartiklu (ċ) ta’ Taqsima III tal-Att dwar Artijiet tal-Gvern (Kapitolu 573), huwa maħsub li art li tkun proprjetà tal-Gvern jew amministrata minnu tista’ tiġi trasferita, jew jista’ jsir tibdil ta’ xi kundizzjoni, skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment. Għalhekk huwa b’dan riżolut illi l-kuntratti enfitewtiċi temporanji

a) L-att oriġinali tan-Nutar Vincent Miceli datat 24 ta’ Jannar 2005,
b) L-att numru 56 tan-Nutar Vincent Miceli datat 17 ta’ April 2007,
c) L-att numru 166 tan-Nutar Diana Charles datat 20 ta’ Awwissu 2010, u
d) L-att numru 167 tan-Nutar Diana Charles ukoll datat 20 ta’ Awwissu 2010

jiġu modifikati skont il-pattijiet u l-kundizzjonijiet fl-abbozz tal-Kuntratt ta’ Varjazzjoni hawn anness.”.

IĊ-CHAIRPERSON: Grazzi, Ministru.  Nitolbok sabiex, jekk jogħġbok, tagħti spjega konċiża ta’ dak li qed tipproponi biex imbagħad niftaħ id-diskussjoni. 

ONOR. STEFAN ZRINZO AZZOPARDI: Sur President, kif qed tistqarr ir-riżoluzzjoni, dak li għandna llum huwa varjazzjoni ta’ dak li ilu approvat minn dan il-Parlament sa mis-snin 2000. Fil-fatt, jekk wieħed jara meta l-enfitewta attwali ngħataw din il-konċessjoni għal 87 sena, wieħed jinnota li l-kuntratt kien sar fis-sena 2005 u d-dibattitu relattiv kien sar lejn nofs jew l-aħħar tas-sena 2004. Minkejja li kien hemm dik il-konċessjoni fl-2005, kellek tliet okkażjonijiet li l-enfitewta attwali sal-lum ingħata tliet varjazzjonijiet kif imsemmija bit-tliet kuntratti. Ħalli naraw x’inhuma l-varjazzjonijiet li qegħdin jiġu proposti llum.

Fil-fehma tiegħi – u fil-kas jista’ jkompli jispjega l-Kap Eżekuttiv tal-Awtorità tal-Artijiet, is-Sur Robert Vella – fi ftit kliem wieħed jista’ jinnota li sostanzjalment għandek kontinwazzjoni taċ-ċens li kien ingħata fis-snin 2000. Madanakollu, qed jiġu ċċarati numru ta’ issues marbuta, l-ewwel nett, mal-ħtieġa tal-bini tal-lukanda li dejjem kien obbligu, se jibqa’ obbligu imma qegħdin jiġu ċċarati affarijiet relatati għall-mod kif dan l-obbligu jrid jiġi mwettaq, u fil-fatt qed jerġa’ jiġi kkonfermat li din il-lukanda trid tinbena fi żmien 48 xahar minn meta joħroġ il-permess relattiv tal-Awtorità tal-Ippjanar. Hemm dettalji oħra relatati mal-kwalità ta’ lukanda li għandha tinbena f’dak il-post. Qed jiġi definit ukoll l-modalità tal-fidi taċ-ċens anke fuq is-siti relattivi, dritt li l-enfitewta kellu sa mill-bidu tal-għoti ta’ din il-konċessjoni fis-snin 2000, jiġifieri d-dritt tal-fidwa kien qiegħed hemm però qed jiġi spjegat u ridefinit għat-tħaddim aħjar ta’ dak id-dritt. Qed jiġi ċċarat ukoll li l-binjiet Knights Bakery, Knights Barracks u binja oħra li hija meqjusa bħala storika qegħdin jitqiesu li se jibqgħu dejjem soġġett għaċ-ċens u ċ-ċens tagħhom ma jistax jiġi mifdi. Imbagħad hemm il-kwestjoni importanti l-oħra dwar kif se jkun qed isir ir-restawr tal-fortifikazzjonijiet li huma parti mill-patrimonju ta’ pajjiżna  u anke qed jiġi ċċarat min se jerfa’ dak l-obbligu u  kif għandhom isiru x-xogħlijiet għax kienet waħda mill-kwestjonijiet. L-aħħar, iżda mhux l-inqas, peress li hemm partijiet maqsuma li parti minnhom diġà għandek ċens mifdi u oħrajn li għad hemm ċens viġenti, kien hemm ukoll il-ħtieġa tad-diviżibilità taċ-ċens, li dak il-punt iċċara biex wieħed jifhem kif għandu jinħadem f’każ ta’ fidi u fuq xiex. 

Fil-fehma tiegħi, dan il-kuntratt qiegħed jiċċara numru ta’ pożizzjonijiet li ilhom eżistenti sa minn meta saru l-kuntratti fl-2004 u dawk sussegwenti li diġà għamilt riferenza għalihom kemm fir-riżoluzzjoni kif ukoll fl-ispjega tiegħi, u allura wieħed jista’ jgħid li dan qed isir bil-għan li dak li ġie pprospettat numru ta’ snin ilu narawh iseħħ u li huwa ta’ importanza biex iseħħ dan l-investiment f’dan is-sit li huwa sit ta’ importanza kbira għal Għawdex u huwa investiment li jkompli jsaħħaħ il-kwalità tal-prodott turistiku f’Għawdex. 

IĊ-CHAIRPERSON: Grazzi. L-Onor. Stanley Zammit. 

ONOR. STANLEY ZAMMIT: Sur President, aħna naqblu li Għawdex għandu bżonn din in-niċċa speċifika fl-industrija tat-turiżmu, u fil-fatt, f’okkażjonijiet diversi ninsistu li l-Gvern għandu jsostni dan bl-investiment meħtieġ fejn tidħol l-infrastruttura f’Għawdex kif ukoll fil-konnettività. Għaldaqstant aħna naqblu u rridu li dan il-proġett jitkompla u jitlesta. 

Jiddispjaċina ninnutaw li fil-passat il-Gvern naqas mill-obbligi tiegħu bħala sit fir-rigward tax-xogħlijiet ta’ restawr u manutenzjoni f’dak li għandu x’jaqsam mal-istrutturi u l-binjiet storiċi fuq dan is-sit.  Għalhekk jien nixtieq nistaqsi kif se jkun assigurat li jsiru dawn ix-xogħlijiet u interventi, inkluż fil-pedamenti ta’ dan is-sit li rrenda  lil dawn l-istrutturi storiċi fi stat prekarju, u kif se jsiru fil-ħin.  Għax jekk qed nifhem sew, il-bini tal-lukanda ma seħħx minħabba li ma kienx hemm il-permessi meħtieġa u minħabba li dawn l-interventi għadhom ma sarux. 

IĊ-CHAIRPERSON: Grazzi. Aktar domandi?  L-Onor. Borg. 

ONOR. ALEX BORG: Il-kummenti tiegħi huma l-istess bħal tal-Onor. Stanley Zammit. 

IĊ-CHAIRPERSON: Nirringrazzjak. Il-Ministru. 

ONOR. STEFAN ZRINZO AZZOPARDI: Jekk wieħed iħares lejn il-kuntratt, minn paġna 37 sa paġna 39 fis-section intitolata “Works on the Fortifications”, jara li hemm il-provvedimenti meħieġa li se jirregolaw dak li kien qed jikkummenta dwaru l-Onor. Zammit. L-opinjoni li ffurmajt jien meta rajt il-mod kif kien sar il-kuntratt oriġinali – u fil-fatt il-mozzjoni ssemmi ċifra ta’ Lm200,000 – hija li naħseb li – u issa qed nitellem with hindsight u m’iniex tekniku – ma kienx hemm biżżejjed ħsieb ċar dwar kif kellhom jimxu ‘l quddiem l-affarijiet. Għalhekk għedt li dan il-kuntratt qed jiċċara l-affarijiet. Il-fatt kif qed jiġi ċċarat min hu responsabbli għal xiex u kif għandhom jimxu ‘l quddiem l-affarijiet, se jkun qed jiċċara din is-sitwazzjoni. Naħseb li huwa fl-interess ta’ kulħadd li jsiru dawn ix-xogħlijiet u jsiru bl-aktar mod spedit possibbli issa li se jkun hemm aktar kjarezza ta’ min għandu jerfa’ r-responsabilitajiet kif hemm imsemmi fil-klawsoli li għamilt riferenza għalihom. 

IĊ-CHAIRPERSON: Grazzi. Aktar rimarki? L-Onor. Zammit. 

ONOR. STANLEY ZAMMIT: Skont il-kuntratt oriġinali – li ma jidhirlix li ġie  emendat – min ikollu t-titolu huwa obbligat li jagħmel il-manutenzjoni tal-istrutturi storiċi sal-aħħar taċ-ċens. 

ONOR. STEFAN ZRINZO AZZOPARDI:  Mr Chairman, nitlob li s-Sur Vella, jingħaqad magħna fuq il-mejda ħalli jkun jista’ jirrispondi hu.

IĊ-CHAIRPERSON: Nitlob lis-Sur Vella sabiex jekk jogħġbu jersaq mal-mejda.

Is-Sur Robert Vella, Kap Eżekuttiv tal-Awtorità tal-Artijiet, ħa postu madwar il-Mejda.

IĊ-CHAIRPERSON:  Onor. Zammit, lesti d-domandi tiegħek, imbagħad nitolbu lis-Sur Vella sabiex jagħmel il-kjarifiċi kollha li hemm bżonn. 

ONOR. STANLEY ZAMMIT: Sur Vella, tista’ tagħtina t-timeline b’mod sħiħ li jinkludi kull struttura, inkluż il-fortifikazzjoni, eċċ. 

IĊ-CHAIRPERSON: Grazzi. Is-Sur Robert Vella. 

IS-SUR ROBERT VELLA: Sur President, kif qal il-Ministru, fil-kuntratt oriġinali kien hemm nuqqas ta’ interpretazzjoni tajba ta’ min kellu jagħmel xiex. Fost id-diskussjonijiet li għamilna jirriżulta biċ-ċar li l-Gvern irid jagħmel il-parti tiegħu fuq il-massa tal-fortifikazzjonijiet u l-konsolidament tat-terren li hemm barra, li huwa l-problema tad-damage li hemm ġewwa. Kif qal tajjeb l-Onor. Zammit, ħafna xogħol ma sarx minħabba l-periklu li hemmhekk hemm clay slope, il-ħin kollu nieżel. Dawn huma l-istess problemi li kien hemm l-Imdina u li kien hemm iċ-Ċittadella.  Diġà kien hemm permess mill-Awtorità tal-Ippjanar għax il-kumpaniji li għandhom l-enfitewsi llum, kienu applikaw biex jagħmlu dan ix-xogħol.  Il-permess li hemm irid jiġi revised għax illum it-tekniċi nbidlu ftit u għandna aktar esperjenza, imma l-Gvern huwa kommess u anke f’dan il-kuntratt qed jindika terminu ta’ sitt snin.  Fi klawsola 4.2 tal-kuntratt qed jingħad hekk:

“...to carry out complete or procure, the carrying out and completion, as expeditiously as possible, at its expense of full repair and restoration works exclusively on the Fortifications...”. 

Dan, għax fejn jidħol ġewwa tal-binjiet storiċi l-obbligu huwa fuq l-enfitewta, jew min se jieħu l-enfitewsi l-ġdid. Jiġifieri hemm separazzjoni ċara. 

IĊ-CHAIRPERSON: Grazzi. L-Onor. Zammit. 

ONOR. STANLEY ZAMMIT: Dik hija ċara, it-timeline huwa li l-Gvern qed jintrabat li f’sitt snin isiru...

IS-SUR ROBERT VELLA: Sitt snin mill-ħruġ tal-permess. 

ONOR. STANLEY ZAMMIT: Eżatt.  Imbagħad sa meta jrid ikun lest ir-restawr fuq l-istrutturi l-oħrajn u sa meta trid tkun lesta l-lukanda? 

IĊ-CHAIRPERSON: Jekk qed nifhem sew, Sur Vella, ix-xewqa tal-Oppożizzjoni hija li tkun taf it-timeline.  Forsi tista’ tagħtina run through ta’ dak li qed jiġi propost. 

IS-SUR ROBERT VELLA: Ix-xogħlijiet li se jkomplu f’din il-fażi, residenzi, lukanda, restawr eċċ., għandhom ħafna aspetti. L-aktar li huwa importanti huwa r-restawr tal-bini storiku u l-konsolidament tat-terren, però one follows the other. Aħna għandna rapport li kien sar mill-Perit Herman Bonnici u li kienu kkummissjonawh il-Ministeru għal Għawdex, li jindika d-damage fejn qiegħed u minn fejn ġej. Pereżempju, hemm polverista pjuttost unika li hija parti mill-enfitewsi u se tintuża fil-proġett, għandha konsenturi li jekk ma jieqafx id-damage li qed isir minħabba l-islipage tal-plateau lejn il-baħar, ikun inutli tirrestawraha.  Li jrid isir huwa li llum tagħmel xogħlijiet biex twaqqaf id-damage, imma mbagħad meta t-terren ikun konsolidat...  Din għandha konsenturi li jidħol ballun tal-futboll fihom, jiġifieri ftit ieħor tispiċċa ħażin. Allura l-ewwel trid twaqqaf l-islipage tal-plateau kollha lejn il-baħar, u dak huwa xogħol tal-Gvern.  Dawk huma s-sitt snin minn meta l-Gvern joħroġlu l-permess il-ġdid biex jagħmel dawn ix-xogħlijiet. 

Imbagħad, dawk il-fażijiet li jirrikjedu restawr estensiv ġewwa, li se jagħmlu l-enfitewta, jistgħu jibdew. Għalissa, fejn hemm damage serju, konsolidament biss jista’ jibda. (Interruzzjonijiet)  Li ma kienx hemm fil-kuntratt ta’ qabel – u llum daqsxejn older and wiser u allura sirna ndaħħluhom – huwa timeline ta’ meta ddaħħal l-applikazzjoni.  Naturalment aħna nafu li m’għandekx kontroll fuq meta joħroġlok il-permess, u meta joħroġ l-ewwel permess jista’ jkun hemm appelli fil-Qorti, u allura aħna norbtuk minn meta l-permess ma jkunx appellabbli. Fir-realtà kien hemm permessi fuq dan is-sit li damu u dik kienet waħda mir-raġunijiet għalfejn il-proġett stalla. Imbagħad jibda t-timeline ta’ meta jispiċċa l-proġett. Jiġifieri l-ewwel għandek it-timeline biex tissottometti l-applikazzjoni, dak nistgħu norbtuk bih, sakemm joħroġ permess inappellabbli ma nistax norbtok, u minn hemm ‘l hemm nista’ norbtok bil-completion tax-xogħlijiet. 

IĊ-CHAIRPERSON: Grazzi. Il-Ministru. 

ONOR. STEFAN ZRINZO AZZOPARDI: Jekk m’hemmx aktar kummenti min-naħa tal-Oppożizzjoni, naħseb li l-aħħar punt li għamel is-Sur Vella, il-fatt li għandek terminu sa meta l-enfitewta huwa obbligat li jibda l-proċess tal-ippjanar, fih innifsu huwa kundizzjoni addizzjonali biex ma tkunx open ended.  Naħseb li dibattiti bħal dawn huma importanti ħafna biex wieħed jitgħallem mill-esperjenzi tal-passat ħalli meta niġu biex narġinaw sitwazzjonijiet simili, l-obbligi u r-responabilitajiet ikunu aktar ċari għax dan huwa l-mod kif nistgħu nkomplu ntejbu biex nagħmlu biċċa xogħol aħjar u allura din il-bidla tkompli tispeċifika u twieġeb b’mod tajjeb għal dak li kkummenta l-Onor. Zammit. 

IĊ-CHAIRPEROSN: Grazzi. Aktar rimarki? Jidher li m’hawnx aktar rimarki għalhekk se npoġġi r-riżoluzzjoni għall-vot. Il-mistoqsija hija r-riżoluzzjoni kif imressqa u moqrija mill-Ministru Zrinzo Azzopardi. Dawk favur? (Onor. Membri: Aye) Dawk kontra? Agreed. 

Ir-Riżoluzzjoni għaddiet nem.con. 

IĊ-CHAIRPERSON: Grazzi. Il-Kumitat huwa aġġornat għal data u b’aġenda li tiġi kkomunikata aktar ‘il quddiem. 

Fil-5.35 p.m. il-Kumitat aġġorna.

